
Аннотация. Мазкур мақолада Амир Темурнинг ташқи сиёсати ва дипломатиясининг фалсафий 

жиҳатлари очиб беришга ҳаракат қилинган. Жаҳонга маълум ким, Амир Темур кучли сиёсатчи ва 
дипломат шахс бўлган. У Шарқ ва Ғарб давлатларини савдо-сотиқ, иқтисодий ва бошқа соҳаларда 
бирлаштирган ўрта асрлардаги энг машҳур ҳукмдор ҳисобланган. Мақолада Амир Темур 
дипломатиясининг усуллари, ғоялари, ташаббускорлиги ва бошқа жиҳатлари чуқур таҳлил қилиб 
берилган. 

Аннотация. В данной статье предпринята попытка раскрыть философские аспекты внешней 

политики и дипломатии Амира Темура. Амир Темур, известный всему миру, был могущественным 
политиком и дипломатом. Он считался самым известным правителем Средневековья, объединившим 
страны Востока и Запада в торговле, экономике и других областях. В статье глубоко анализируются 
методы, идеи, инициатива и другие аспекты дипломатии Амира Темура 

Abstract. This article tries to reveal the philosophical aspects of Amir Temur's foreign policy and 

diplomacy. Amir Temur, known to the world, was a powerful politician and diplomat. He was considered the most 
famous ruler of the Middle Ages who united Eastern and Western countries in trade, economy and other fields. 
The article deeply analyzes the methods, ideas, initiative and other aspects of Amir Temur's diplomacy. 

Кириш 
Соҳибқирон Амир Темур дастлабки сиёсий фаолиятидан то вафотига қадар ўз 

қудратининг ўндан тўққиз қисмига дипломатик салоҳияти орқали эришган. Амир 

Темурнинг ворислари бўлмиш Мироншоҳ Мирзо, Улуғбек Мирзо, Шоҳруҳ Мирзо, Хусайн 

Бойқаро каби йирик давлат арбоблари ҳам ички ва ташқи алоқаларда Соҳибқирон Амир 

Темурнинг дипломатик меросига амал қилдилар ва унинг йўлидан бордилар. Бизнинг 

туркий давлатчилигимизга мувофиқ аждодларимиз азалдан халқаро муносабатлар ва 

дипломатия қонун-қоидаларига амал қилиб келганлар ва уларни муқаддас тушунча 

сифатида қабул қилганлар. Хусусан Амир Темур даври миллий халқаро муносабатлар ва 

дипломатия тарихида энг гуллаган паллани ташкил этади. Бу даврда ҳеч бир даврда 

эскирмайдиган халқаро ва дипломатия илмининг назарий асослари янги меьёрлар 

амалиёт билан уйғунлаштирилган ҳолда қайта ишлаб чиқилган ва бу беназир тарихий 

меросимиз ер юзидаги инсоният фаровонлиги учун хизмат қилган. Тинчлик, ўзаро 

ҳурмат, рақибига шафқат қилиш ва унга катта имкон яратиш, ҳар қандай оғир шароитда 

ҳам элчини қадрлаш дипломатия қоидаларига қатъий амал қилиш, инсон ҳаётининг 

дахлсизлиги, гуманизм Амир Темур дипломатиясининг асосий ҳусусиятларидандир. 

Соҳибқирон Амир Темур ва Темурийларнинг дипломатик алоқалари тадқиқотчилар 

томонидан ўрганилаётганига қарамай, бу ишлар Амир Темурнинг дипломатик 

фаолиятига кириш қисми ёзилган деб ҳисоблаймиз. [1; 34-35 б] 

Чунки Амир Темурнинг ушбу меросининг барча жабҳаларини бир неча жилдли 

фундаментал тадқиқотларда ҳам очиб бериши мушкул масала. 

Амир Темур ва Темурийлар даври дипломатиясининг ғоялари, хусусиятлари ўша 

даврда бошқа давлатларнинг олиб борган дипломатиясининг ғоя ва ҳусусиятларидан 

нимаси билан фарқ қилади, деган савол қўйиш бизнингча масалани тўлиқроқ тушуниб 

етишимизга ёрдам беради.  

Адабиётлар таҳлили ва методология 

Мисрлик тадқиқотчи олим Фатхи аль-Гувейли ҳақли равишда “Амир Темур 

томонидан бошқа давлатлар арбоблари билан бўлган муносабатларда қўлланган 

дипломатик усуллар ва уларнинг айрим нозик жиҳатлари назарий  ва амалий жиҳатдан 

чуқур ўрганишга арзигуликдир” деб таъкидлаган. [2; 108 б] 

Амир Темурнинг дипломатик салоҳиятининг бу қадар кучайиши яъни санъат 

даражасига кўтарилишига сабаб нимада? 

Фатхи Аль-Гувейли “Амир Темурга теран ақл-фаросат ва зийраклик хос бўлиб бу 

сифатлар дипломат шахснинг энг муҳим жиҳатини ва асосини ташкил этади. 

Амир Темур у ёки бу мамлакатга ўз элчиларини юбориб, бошқа давлатлар 

элчиларини қабул қилиб, қирол ва амирлар билан дипломатик ёзишмалар ўрнатиб, бу 

соҳанинг шакл мазмунларини янада бойитди” деб ёзади. [2; 108 б] 

Соҳибқирон Амир Темур жаҳоншумул муваффақиятларининг катта улушига 

дипломатик тадбирлари орқали эришган. Амир Темур дипломатияси ғоялари унинг 

давлат мафкурасига муштарак бўлиб, инсонпарварлик униг бош ғояси эди ва у ҳар қачон 

халқаро дипломатия мезонларига қатъий амал қилган. “Элчига ўлим йўқ” Амир 

Темурнинг улуғ шиори бўлиб, энг мураккаб вазиятларда ҳам у ана шу қоидага амал 

қилиб келди. 

Амир Темур дипломатияси мардлик, жасурлик, ташаббускорлик ва жамики яхши 

хислатларга йўғрилган эди. Соҳибқирон ҳар қандай вазиятларда ҳам енгилган рақибига 

катта ҳурмат кўрсатган. Унинг дипломатиясида бугун кўтарилаётган ягона макон барпо 

этиш ва интеграцияни кучайтириш бош ғоя бўлган эди. Теранроқ қаралса, унинг 

дипломатияси ўз даврининг энг афзал дипломатияси бўлиб, у бу соҳани ижодий 

ривожлантирди, бемисл даражада бойитди, ҳамда у орқали маданиятлараро кўприк 

ўрнатди. 

Соҳибқирон бугунги кунда интеграциянинг дастлабки назариётчиси ва 

даракчиси сифатида талқин этилмоқда. Бугунги “Янги Ўзбекистоннинг Тараққиёт 

Стратегияси” ҳам бошқарувда Амир Темур сиёсатига таянилаётганлигини кўрсатади. 

Бизнингча унинг қатъияти, тиришқоқлиги, мақсадга интилувчанлиги ва имкониятдан 

максимал фойдаланганлиги, тезкорлиги, дипломатик ютуғининг омилларидан 

ҳисобланади. Музокаралар орқали низоларни бартараф этиш Амир Темур 

дипломатиясининг бош ғояси бўлиб, унинг стратегик даҳоси дипломатиясини 

кучайтиришга хизмат қилди. Унинг бу соҳадаги ютуғига яна бир сабаб шуки, 

Соҳибқирон маслаҳат ва кенгашга асосланиб, дипломатик муносабатларни йўлга қўйди. 

Муҳокама 

Амир Темурнинг дипломатик тактикалари, ғояларида тарихий дипломатия, ўз 

даврининг дипломатик тафаккури, янгича назарий ва амалий қоидалари уйғунлашиб 

кетган эди. 

У низоли масалаларда вақтни чўзиб дипломатия йўлини тутган ва рақибининг 

тўғри хулосага келишига имкон берган эди. У кечирувчан дипломат бўлиб, 

пасткашликка қарши сахийлик, сабр-тоқат, кечирувчанлик ва бағрикенглик йўлини 

тутди. Ҳар қандай шароитда ҳам унинг дипломатиясида ютқизиқсиз ва талофатсиз 

мақсадга эришиш бош ғоя бўлган эди. Унинг яна бир ютуғи шундаки, вазиятларга қараб 

дипломатиянинг насиҳат, огоҳлантириш, қўрқитиш ва овоза тарқатиш каби 

усулларидан фойдаланди. У рақибларининг заифликларидан усталик билан 

фойдаланган ва ғалабаларга дипломатияда қўллаган тўғри тадбирлари орқали 

эришган. Унинг дипломатиясидаги яна бир ўзига хос хусусият шуки, у элчи танлаш 

масаласига алоҳида эътибор берди ва уларни миллат ва юрт рамзи деб тушунди. Шунга 

монанд Амир Темур саройидаги дипломатия корпуси мукаммал тузилган бўлиб, у 

мунтазам равишда фаолият юритган ва Амир Темур давлатида дипломатик 

муносабатлар шахсан Амир Темур номидан олиб борилган. Шуниси эътиборлики, 

халқаро учрашувлар, расмий маросимлар аниқ ва санъаткорона ишлаб чиқилган 

қоидалар асосида олиб борилган. Бу қоидаларнинг юксак меъморий-бадиий ечим, 

этика, эстетика ютуқлари билан бойитилганлиги ҳам давлатчиликда муҳим аҳамият 

касб этган. 

Шунингдек, дипломатик расмий маросимларда дастурхон безаш ва овқатланиш 

қоидаларига қатъий амал қилинган ва бу соҳа ҳам санъат даражасига кўтарилган эди. 

Бу даврда аёллар ҳам дипломатик алоқаларнинг мукаммаллашувида катта рол 

ўйнаган ва теранроқ қаралса Амир Темурнинг дипломатияси бутун бир дипломатик 

назарияни ташкил этади. Шунингдек темурийлар ҳам Амир Темур дипломатик меросига 

таяниб иш кўрганлар ва унинг ишларини давом эттирганлар. 

Соҳибқирон Амир Темур ва Темурийлар ташқи сиёсатининг йўналишлари умуман 

хали фанда чуқур ўрганилмаган. Ҳақиқатан ҳам бу мавзуни тўлалигича очиб бериш 

алоҳида ва жиддий тадқиқотлар олиб боришни тақазо этади. Мазкур мавзу қисқа ва 

умумий тарзда, баъзан қисман алоҳида тадқиқотларда очиб берилган. [3; 39-40 б] 

Бир томондан ҳали Чингизий мўғулларнинг хавфи кучли эканлиги, чегаралар 

хавфсизлигини таъминлаш, Чиғатой улусига эгалик қилиш, ўзида сиёсатни мужассам 

этган Буюк Ипак йўли тизгинини қўлга олиш каби масалаларни давлат манфаатлари 

жиҳатидан тўғри ҳал этиш нозик ташқи йўналишларини белгилашни тақазо этди. 

Соҳибқирон Амир Темурнинг мўғул зулмига зарба бериши унга янгича 

муаммоларни туғдирди. Вазият Амир Темурдан Хоразм, Олтин Ўрда,  Мўнғилистон, 

Эрон, Хуросон  каби ўз  даврининг кучли  давлатлари билан янгича бир-биридан 

фарқланувчи ташқи сиёсат йўналишларини белгилашни тақозо этди. 

Амир Темур Чиғатой улусининг таркибий қисми бўлган Хоразмга даьвогарлик 

қилиш билан бирга, унинг ўз давлати таркибига киритиш орқали у ўз давлатининг 

шимолий чегараларини мустаҳкамлаш, бу ерда кучли мудофаа маконини яратиш 

мақсадини ҳам амалга оширишни истар эди. Чунки у ўз давлатини Олтин Ўрдадан 

бўладиган катта хавфдан ҳимоя қилишни истар эди. 

Бизнингча Амир Темурнинг Олтин Ўрдага нисбатан тутган ташқи сиёсат 

йўналиши қуйидаги мақсадларни ўзида мужассамлаштирган:  

➢ биринчидан, шимолдаги-Олтин Ўрдадан бўладиган хавфни бартараф этиш; 

➢ иккинчидан, катта сиёсатнинг рамзларидан бири бўлган Буюк Ипак йўлининг 

шимолий тармоғи устидан ҳукмронликни қўлга киритиш; 

➢ учинчидан, Олтин Ўрданинг кучли давлатга айланишга йўл қўймаслик ва уни 

иккинчи даражали мамлакатга айлантириш; 

➢ тўртинчидан уни Эрон ва Озарбайжон ҳукмронлик қилишга йўл қўймаслик; 

➢ бешинчидан Дашти Қипчоқнинг шимолий қисмига ўз таъсирини ўтказиш; 

➢ олтинчидан, Хоразмни ўз тасарруфида сақлаб қолишга интилиш. 

Биз Соҳибқирон Амир Темурнинг Олтин Ўрда муносабатлари муҳим сиёсий 

нуқталардан бири эканлигини, у бу билан давлатни ҳар томонлама юксалтиришга, 

муҳофазалашга ва халқаро катта таёқ сиёсатини олиб боришга интилганини кузатамиз. 

Демак, у дипломатияда геостратегияни аввалги ўринга қўйган. Унинг ташқи сиёсат 

йўналиши Миср, Усмонийлар давлати катта муаммолардан ҳисобланар эди. 

Унга дунёда етакчи мавқега интилаётган давлатларнинг раҳбарлари-Миср 

султони Барқуқ, Усмонийлар султони Боязид Елдирим ҳалақит бераётган, бунинг устига 

улар Олтин Ўрда билан бирга Амир Темурни янчиб ташлашга интилаётган эди. 

Манфаатлар, худудлар устидаги тортишувлар хам улар орасидаги зиддиятларнинг 

кескинлашишига катта таьсир кўрсатган. 

Шуниси аниқки, Амир Темур Боязид Елдиримни енгса-да унинг авлодларига яна 

имконият - уларнинг тахтда қолишларига имкон берди.  

Қарийб йигирма йиллик зиддиятларга қарамай Миср ва Амир Темур давлати 

ўртасида йирик жанглар юз бермайди. У душманларига нисбатан пасткашлик қилмаган, 

ҳар қандай шароитда ҳам уларни ҳурмат қилган. 

Тадқиқотлар шуни кўрсатдики, Амир Темур адолатли ташқи сиёсат олиб борган.: 

➢ биринчидан, Амир Темур тинч аҳоли устига сабабсиз бостириб кирмаган ва у 

иложи борича масалани тинчлик йўли билан ҳал қилишга интилган; 

➢ иккинчидан, у тинчлик талаб давлатларнинг осуда яшашини инсон 

манфаати, ҳуқуқларини кафолатлаган, унинг дипломатия ғояси заминида тинчлик, 

ҳамкорлик ўрнатиш мақсадлари ётади; 

➢ учинчидан қони, ирқи, дини, мафкураси Шарқ учун зиддиятли ғарб 

давлатлари билан ҳам тинчлик ва ҳамкорлик алоқаларини ўрнатиб, Евроосиё ва 

интеграция ғояси тамал тошини қўйди. 

➢ тўртинчидан, агар жалойирлар, қорақуюнлилар, Боязид ва бошқалар у билан 

муносабатларни бузмаганда, у бунчалик кенг даражада ғорат қилмас эди; 

➢ бешинчидан, у ғанимларининг обдон мулоҳаза юритиши учун имкон берди ва 

унинг душманлари бу имкониятни суистеъмол қилди; 

➢ олтинчидан, у дипломатия илмининг назарий асосларини кучайтирди, уни 

янги стратегик тактика ва амалиёт билан чамбарчас боғлади; 

➢ еттинчидан, у доимо халқаро тенглик қоидасини аввалги ўринга қўйди; 

➢ саккизинчидан ўзига қарши тузилган йирик блокни дипломатик зеҳни ила 

бартараф этди; 

➢ тўққизинчи, унинг дипломатиясида эзгу инсоний хислатлар мужассам; 

➢ ўнинчидан - унинг дипломатияси адолатли ва ҳақгўй дипломатия эди; 

➢ ўн биринчидан - у рақибини ичдан қулатса-да, бутунлай йўқ қилмади. Чунки 

унинг мақсади рақибини йўқ қилиш эмас, уни тартибга чақириб қўйиш эди; 

➢ ўн иккинчидан, унинг дипломатик тадбирлари Соҳибқирон маънавий дунёси, 

мислсиз закоси, даҳосини кўрсатади. 

Шўролар даврида Амир Темур ва Темурийларнинг Европа давлатлари билан олиб 

борган дипломатик ёзишмалари И.И. Умняков томонидан ўрганилса-да аммо бу 

дипломатик алоқаларда Соҳибқироннинг беқиёс ўрни кўрсатилмаган эди. [4; 179 б] 

Натижалар 

Давлатимизнинг мустақилликка эришуви том маънода Амир Темур ва 

темурийлар даврида битилган ёзишма-мактубларнинг тадқиқ этилишига катта 

имконият яратди. Жумладан, дипломатик ёзишмалар тарихи тадқиқотчилар томонидан 

холисона ўрганила бошланди. Шунингдек илмий монографиялар, рисолалар, 

тўпламларда ҳам жиддий тадқиқотлар чоп этилди. [5; 10 б] 

Амир Темурнинг 660 йиллик юбилейи муносабати билан матбуот саҳифаларида 

дипломатик ёзишмаларга доир тадқиқотлар эълон қилинди. [6; 4 б] 

Мактублар халқаро муносабатларнинг ривожи ва низоларнинг сабаблари 

шунингдек, муносабатларда ким дипломатия нормаларига амал қилгани ёки унга хилоф 

иш тутганини атрофлича билишимизда бизга ёрдам беради. Улар тарихни холисона 

ўрганишимиздаги расмий ҳужжатлар-асл манбалардир. 

Мактублар ўша даврдаги халқаро алоқаларнинг ривожи, халқаро низоларнинг 

сабаблари, шунингдек, муносабатларда дипломатия ҳуқуқидан фойдаланиш халқаро 

қоидалар меъёрлари ва унга амал қилиш даражаси тўғрисида бизга қимматли манба 

вазифасини ўтайди. 

Тадқиқотлар шуни кўрсатдики, Амир Темур ҳар қандай шароитда ҳам 

дипломатия меъёрларига сўзсиз бўйсунган; 

Хатлардаги маълумотлар Соҳибқироннинг душманларига катта имкон ва вақт 

берганини кўрсатади;  

Улар Амир Темурнинг бетакрор шахси, мардлиги, кечирувчанлигига шоҳидлик 

беради; 

Совет даврида “Амир Темурнинг фақат босқинчилик пайида юриш қилган” деб 

талқин қилинган саёз фикрларга мутлақо қўшилиб бўлмайди, у қаергаки юриш қилса 

бунга жиддий асос ва сабаб бўлган, хатлар мазмуни бу фикрга далилдир. 

Ёзишмалар Амир Темурнинг Туркия, Миср, Тўхтамиш каби йирик давлатларнинг 

ўзига қарши қаратилган кучли ҳарбий “иттифоқи” га қарши стратегик тадбирлар 

орқали жангсиз курашганлигини, ўша даврда халқаро майдонда нозик сиёсий ўйинлар 

кетганлигини кўрсатади. Ёзишмалар шуни кўрсатадики, унинг қоидаларини қўпол 

равишда бузган ва жангарича сиёсат юритган душманлари билан бирданига эмас, 

вазиятга қараб яккама-якка олишишни афзал билган.  

Хатлар унинг қўлга киритган зафарларининг ўндан тўққиз фоизига дипломатия, 

бир қисмига эса қилич билан эришганлигига шоҳидлик беради. 

Миср султонининг Амир Темур элчиларини бир неча бор ўлдиришига қарамай, 

Соҳибқирон Барқуқ ва Фаражга қайта-қайта дипломатия йўли билан мурожаат этди.  

Амир Темур султонларнинг ўзаро муносабатлари халқ тақдирини ҳал қилишини 

яхши билган ва шунинг учун ҳам султон ҳар қандай шароитда ҳам келишишга интилиши 

шарт, деб тушунган. 

Бизнингча адолатга ва қонунчиликка асосланган ушбу тарихий қадриятлар 

нафақат бизнинг давлат учун, балки халқаро муносабатларни мувофиқлаштиришда 

муҳим амалий аҳамият касб этади ва унинг бу меросини халқаро миқёсда тарғиб 

қилиши керак. 

Ёзишмалар шуни кўрсатадики, Соҳибқирон ўз давридаги бошқа мусулмон 

ҳукмдорлардан фарқли ўлароқ ғайридин қиролларга нисбатан дўстона муносабатда 

бўлди ва уларни истиқболли ҳамкор сифатида қабул қилди. У Европа давлатлари билан 

алоқаларда тез-тез элчилар алмашиниб туриши ва улар орқали дўстликнинг 

мустаҳкамланиши ҳамда ҳар икки мамлакат тараққиётига катта хисса қўшувчи 

савдогарлар, яъни тадбиркорлар тоифасига катта имкониятлар яратиши ва бу 

тадбирлар ҳар икки томонининг тараққиётига сабаб бўлишини яхши англаган. Шу 

мақсадда мусулмон Шарқидан ғарбга дўстона ва ҳамкорлик йўлида қўл узатган ва 

Машриқу Мағриб ўртасидаги кўринмас деворни олиб ташлаган жаҳонгир сифатида 

тарихга кирган. Мактублар Соҳибқироннинг савдогарларнинг ҳуқуқларини 

кучайтириш ва кафолатлашга интилгани ва қиролларни бу савобли ишга 

ундаганлигини билдиради. Ёзишмалар ҳам унинг халқаро муносабатларда сулҳ, 

тинчлик ва ҳамкорлик тарафдори, шунингдек, ўзи бу улуғ ишнинг ташаббусчиси 

бўлганини кўрсатади. У бир неча бор Европа қироллари ва шарқ ҳукмдорларини 

иқтисодий ҳамкорликка чақириб, ушбу масалани олий даражада ҳал этилишига ва бу 

муносабатларни шартномалар орқали расмийлаштиришга интилди. 

Хулоса 

Сохибқирон дипломатия илмини санъат даражасига кўтарган ва бу албатта 

халқаро муносабатларда ўзининг ижобий самарасини берган. Ўша даврда дипломатияда 

энг мақбул йўлларнинг танланиши Темурийлар давлатчилиги санъат даражасига 

кўтарилганлигини кўрсатади. Соҳибқирон ислом дини инсонни жангарича ҳатти 

ҳаракатларга эмас, ҳамкорлик, тинчлик ва тараққиётга ундовчи соф ғоя эканлигини 

яхши англаган ва халқаро муносабатларда исломий соф ғоялардан фойдаланган. 

Шуни таькидлаш жоизки, Амир Темур давлат бошқарувининг сиёсий ахлоқий 

жиҳатдан ҳар бир соҳаси пухта ишлаб чиқилган ва у давлатчилик назариясини ўзида 

мужассам этади. Бундай сиёсий таьлимот бу даврдаги давлатчилик асосларини 

кучайтиришда муҳим аҳамият касб этган. 

